
糗粮自辦　詔嘉居敬忠義調赴寧夏于是分爲五軍董

一奎攻其南牛秉忠攻其東李昫攻其西劉承嗣攻其北

而麻貴率游兵專待敵參將孟孝臣護粮草于二十日並

逼城下哱拜等自北門出戰意親往勾虜麻貴率參將馬

孔英麻承詔等先登却敵逐拜入城擒斬百十七我師以

砲箭燒城樓城樓火起以水滅之先是拜與虜深相結日

夜從著酋帳中便調度至是入城不敢復出虜不得拜亦

不敢復渡河深入二十二日御史梅國楨提督李如松統

遼東宣大山西兵𪊽集軍聲益振我師用布袋三萬盛土

填集登城爲砲石擊郤二十五日都司李如樟夜半以雲

梯暗上南城城上砲焚梯墜翌日游擊龔子敬提苗兵攻

南關如松乘勢欲擁上城城上箭砲多擊傷已窺我兵會

食縋下奪梯牌益縱火是夜指揮趙承先武生張遐齡百

户姚欽約爲內閒夜半四面並舉㷭火城下兵趨上而樵

樓火過蚤南火弗起城中果鼓噪大呼殺賊欽使遐齡縋

城召城下兵城下兵行未中道邏騎鎯鐺承先去欽亟跳

下城言城中人人欲殱賊也賊遂僇同事戚卿等許朝因

欲開小南門逸見門外兵整嚴復返自是之後益嬰城守

多以矢石狙擊更詭招安望虜救然城中粮久殫銳氣亦

消耗矣

--

七月二日許朝等至南關請總兵董一奎欵語僉事隨府

乘閒携印同蒼頭從城躍下賊復縋執府繫獄翌日總督

與都御史夢熊等決策水攻檄總兵劉承嗣大治堤十七

日堤成長千七百丈決水水抵城下賊晝夜驚先是拜使

養子克力葢往調著力兎如松詷知狀使禆將李寧追斬

克力葢等二十九級獲印符令箭東晹承恩竟與著酋奉

黃金蟒繡致卜失兎曰事急幸佐我徇靈州先止璧下馬

關阻餉道也居有頃虜莊秃賴與卜失兎合部落三萬先

便土昧紏鐵雷等犯定邊小鹽池而打正以萬騎從花馬

池西沙湃入總督乃檄麻貴偵擊以牽打酋別遣董一元

乘虛搗虜麻貴擊虜石溝旁虜稍挫分趨下馬關及鳴沙

州總督因令游擊龔子敬提苗兵八百渚沙湃口東趨定

邊與董一元合亡何董一元報擣土昧巢斬虜三十餘級

虜驚引去而打正還至沙湃苗兵前扼虜爲虜圍十餘匝

大潰龔子敬亦陣殁然虜竟以搗巢解散賊援絕矣

十六日援師至安定攻平壤時霖雨我師不諳地利馬奔

逸不能止爲倭擊盡殪史儒死之祖承訓僅以身免報至

朝議震動海上登萊天津旅順淮楊所在添募設防

命兵部尙書石星度越江事倭且疲奔命募能入倭關說

者于是游客沈惟敬請往宣諭以數騎走倭營刺情形歸

